
531 hitz
Haur soldaduak - Militar baina errugabe

Haur Soldaduak Erabiltzearen Aurkako Nazioarteko Eguna izan zen atzo. Horren harira, ume soldaduei hitza eman eta gizartea sentsibilizatzeko hainbat ekitaldi egin zituzten. 

Andoni Etxeberria 
Erabaki inkontzientea izan zen, inguratzen ninduen indarkeriatik ihes egiteko aukera bakarra». Bere nortasuna ezkutuan gorde nahi du Mariak, 12 eta 16 urte zituen artean Kolonbiako gerrilla batean haur soldadu izan zela kontatzeko. «Eragile asko izan nituen gerrillan sartzeko: Kolonbiako nekazariek pairatzen duten egoera ekonomiko larria, gobernuak eskaintzen dizkigun aukera eskasak, hezkuntza falta... Baita, aurrekoen ondorioz, familian bizi genuen indarkeria egoera ere». 

Soldadu egitean egiteko batzuk irakatsi zizkioten Mariari: zaintza lanak egiten, fusilak armatu eta desarmatzen, eta bonbak egiten. Haren hitzetan, «gizonen moduko emakume izateko» hezten zuten. Hala ere, laster ohartu zen etxetik ihes egiteak ez ziola bizitza xamurtu: «Tratu txarrak etengabeak ziren, sexu eraso saioak barne. Horregatik, umiltzeez nazkatu eta senideen faltaz ohartzen hasi nintzenean ihes egiten saiatu nintzen». Baina gerrillariek harrapatu egin zuten, eta gerra kontseilua egin zioten Mariari. «Ez ninduten fusilatu, zenbait kide aurka agertu zirelako, baina, hala ere, zuhaitz bati lotuta eduki ninduten bi hilabetez, egoera penagarrian». Azkenean, nerabezaroko infernu hura 16 urterekin bukatu zitzaion Mariari: bigarren saioan ihes egitea lortu zuen. Baina 16 urterekin soldadu izateari utzi zion haurrak bigarren infernua zuen zain: gizartearen arbuioa. «Nire herrira itzultzean ez ninduten onartu. Ez zuten begi onez ikusten ni gerrillariekin batu izana... Gurean, ume soldaduak oso estigmatizaturik daude». 
Milaka haurren adibide
Mariaren kasua Kolonbiak duen dramaren isla da. Nazio Batuen Erakundearen datuen arabera, herrialde hori da munduan barne desplazatu gehien duen herrialdetan bigarrena; halabeharrez lekuz aldatzen diren erdiak haurrak dira, gainera. Eta ume horiek pairatzen dituzten eskubide urraketen artean dago soldadu bihurtzearena.

Halakoak salatzeko, hain zuzen, Haur Soldaduak Erabiltzearen Aurkako Nazioarteko Eguna zen atzo. Horren harira, mundu osoan hainbat ekitaldi egin zituzten, jarduera hori indargabetzeko eskatzeko. NBEren arabera, Kolonbian ez ezik, munduko beste 23 herrialdetan ere adingabeak errekrutatzen dituzte; Saharaz hegoaldeko Afrikako herrialdeetan batez ere. Nahiz eta zifra zehatzik ematea ezinezkoa den, erakunde horren arabera, mundu osoko ume soldaduen kopurua 300.000 ingurukoa izan daiteke.

Jarduera hori amaitzeko sortu zuten hainbat elkartek Ume Soldaduen Erabiltzea Gelditzeko Koalizioa, 1998an. Koalizio horretako kideak dira, besteak beste, Amnesty International, Human Rights Watch eta Defence for Children International. Euren eskakizun nagusiak dira 18 urtetik beherakoen errekrutatzea amaitzea eta haur soldaduen gizarteratzea bermatzea. Era berean, koalizioak ume soldaduen erabilera debekatzeko legedia sustatzen du. Koalizio horren arrakasta nagusietako bat da 2002an NBEko Batzar Nagusiak onartutako Umeen Eskubideei Buruzko Konbentzioaren Aukerako Protokoloa. Munduko herrialdeen hiru laurden baino gehiagok sinatu du; hala ere, koalizioak salatu du herrialde askok ez dutela sinatutakoa betetzen. Horregatik, ahalegin handiagoa egiteko eskatu du umeen eskubideak behar militarren aurretik jar ditzaten. 

Ume soldadu izatea zer den bertatik bertara dakien Mariak argi dauka Kolonbian konponbideak nondik etor daitezkeen: «Ezberdintasun sozialak eta ekonomikoak bukatu behar dira. Hezkuntza hedatu beharra dago, gizartea sentsibilizatzeko». 

Hitzaldia Bilbon. Maria aurrez aurre entzun nahi duenak aukera izango du datorren astelehenean, Bilboko Arrupe Etxean, 19:00etan. 

Motzean
Haur soldaduak munduan. Zifra zehatzik ematea zaila izan arren, NBEren datuen arabera, 300.000 inguru dira munduan soldadu lanak egiten dituzten 18 urtetik beherako haurrak
Herrialdeka. Uganda, Kongoko Errepublika Demokratikoa, Liberia, Boli Kosta, Myanmar, Sri Lanka eta Kolonbia dira haur soldadu gehien errekrutatzen duten herrialdeak. 

